
PRAYMER

Panahon ng Todong
Paniningil

Bagong Taon, Bagong Pilipino!

vliog ng taon. Wala raw Bagong Pilipinas kung walang

Bagong Pilipino na disiplinado, mahusay at mapagmabhal
sa bayan. Palibhasa, wala pang dalawang taon ng kaniyang
termino, mabilis nang nalaos ang branding ng Bagong
Pilipinas. Kaya ipinapasa na lamang ang pagbabago sa
pagsusumikap ng tao sa halip na sa pamumuno ng gobyerno.

I yan ang tagline ni Bongbong Marcos sa kanyang unang

Tumitindi ang kinakaharap na krisis ng masang Pilipino.
Patong-patong ang mga araw-araw na problema ng
mamamayan. Walang tigil ang pagtaas ng presyo ng mga
bilihin at gastusin, habang ang sahod ay kakarampot at ang
umento ay ipinagdadamot ng gobyerno at ng malalaking
negosyante. Walang mahanap na de-kalidad na trabaho ang
karamihan, wala ring maaasahang matinong panlipunang
serbisyo, at lumalala ang kahirapan at pagkabusabos. Ito ay
sa harap ng gobyernong waldas para sa sariling kapakanan
at sa paglago ng yaman ng iilan. Gutom at kahirapan sa
harap ng katiwalian at kawalang pananagutan.

Lalong nailalantad ang pagkabulok ng kalagayan sa tumitinding giriang
Marcos-Duterte. Wala sa dalawang panig ang papabor sa interes ng
mamamayan, bagkus nasa kaibuturan ng bangayang ito ang agawan sa
pakinabang at kapangyarihan. Umiigting naman ang panghihimasok ng US
sa bansa, dulot na rin ng mga konsesyong inialay ng gobyernong Marcos Jr,
at lalo pa itong nagbibigay lakas-loob sa rehimen na paigtingin ang panunupil
sa ekonomiya at politika.

Papasukin ng bansa ang eleksyong 2025 sa gitna ng ganitong delubyo
kunsaan nilulunod ng bagyong US-Marcos sa matinding paghihikahos
ang taumbayan. Pero handa ang kilusang masa na suungin at languyin
ito hanggang maitawid sa sikat at pampang ang wastong pananaw sa
ekonomiya at politika.

Ano ang kalagayan ng karukhaan sa bansa?

Lumalala ang gutom, kahirapan at kawalan ng trabaho, pero bihira,
kulang o di kaya’y mapanlinlang ang opisyal na datos ng gobyerno. Ang
isang matingkad na kalagayan ng karukhaan sa bansa ay ang mismong
pagtatakip ng administrasyong Marcos Jr sa lalim at lawak nito.

Sa presyo na lang, sa pagpasok ng bagong taon ay nag-presyong ginto ang
kamatis sa hindi maipaliwanag na kadahilanan. Napabalita rin kamakailan
ang mga kamatis na ibinabaon na lang sa lupa ng mga magsasaka dahil
hindi maibenta.

Wala raw dapat ikabahala ang madla ayon sa gobyerno. Well within target
naman daw ang huling naitalang implasyon. Ayon sa datos ng Philippine
Statistics Authority (PSA) noong Disyembre 2024, ang 2.9% inflation rate sa
buong bansa ay pasok naman sa 2-4% target ng gobyerno. Mas mababa
pa nga raw ito kung ikukumpara sa inflation rate na 3.9% noong Disyembre
2023. Patunay na epektibo raw ang mga aksyon ng administrasyon para
makontrol ang implasyon.

Bumaba man ang implasyon, hindi naman nangangahulugang bumaba ang
presyo ng mga batayang bilihin. Hindi lang presyo ng kamatis ang sumirit,
patuloy ring tumataas ang presyo ng bigas, karne, isda, mga gulay, at iba
pang rekado. Ayon sa pinakahuling datos, pumalo na sa Php45 kada kilo ang
presyo ng bigas kumpara sa presyo nitong Php39 noong Disyembre 2022.
Kontraryo ito sa pangako ni Bongbong Marcos na pababain ang presyo ng
kada kilong bigas sa Php20.

Lumobo rin ang bayarin sa iba’t ibang serbisyo tulad ng tubig, kuryente,
pamasahe, at pabahay. Kaya hindi nakakapagtaka na pumapangalawa ang
Pilipinas sa may pinakamataas na inflation rate sa Southeast Asia, kasunod
lang ng bansang Laos. Sa kabila ng pagmamalaki ng gobyerno sa naitalang
implasyon, naghihigpit pa rin ng sinturon ang mga Pilipino.

Ang hindi maikaila, lumala ang kalagayan ng kahirapan sa Pilipinas at
lumobo ang bilang ng mahirap. Sa pinakahuling naitalang self-rated poverty
ng Social Weather Stations (SWS) Survey noong nakaraang Disyembre,

umabot sa 63% ang nagsasabing sila ay mahirap. Pinakamataas na
rekord ito ng SWS Survey mula noong 2003. Lumaki rin ang bilang ng mga
pamilyang nagsasabi na sila ay food-poor o mahirap batay sa klase ng
pagkain ng pamilya — 51% noong Disyembre, na pinakamataas rin mula
naman noong 2004. Ang mga food-poor ang bahagdan ng mga kabahayan
na hindi sapat ang kita para mabili ang mga batayang pangangailangan sa
pagkain.

May inilabas ding datos ang WR Numero noong 2024 na nagpapakitang
halos 60% ng mga Pilipino ang nagsabing lumala ang presyo ng mga bilihin
sa ilalim ng administrasyong Marcos Jr.

Lumaki ang bilang ng mga pamilyang walang ipon, ayon naman sa datos ng
Bangko Sentral ng Pilipinas (BSP) nitong huling kwarto ng 2024 — 74% ang

walang nakatabing pera, isa sa mga pinakamababang rekord sa nagdaang

tatlong taon.

Kabaliktaran ang mga ito sa laos na opisyal na datos ng PSA. Bumaba
diumano ang bilang ng mahirap sa bansa noong 2023, sa 15.5% o0 17.5
milyong tao. Subalit nakabatay ito sa mababang poverty threshold na Php91
kada tao kada araw. Batay dito, kaya raw mabuhay ng isang pamilya na may
limang miyembro sa kakarampot na Php13,873 kada buwan.

Katawa-tawa din ang sinasabi ng gobyernong sapat ang Php64 para sa
pagkain ng isang tao kada araw. Nang binatbat ng kritisismo ng madla ang
National Economic and Development Authority (NEDA), nagsabi na lang
ang ahensya na irerebyu nila ang pamantayang ito. Pero isa lang naman
ang paliwanag dito — sadyang pinababa ang mga panukat ng pamahalaan
sa gutom at kahirapan nang sa gayon ay mababa lang din ang target nitong
iahon.

Sa taya ng IBON nasa Php1,223 ang nakabubuhay na sahod kada araw, o
family living wage (FLW), o yaong dapat kinikita para mabuhay nang disente
ang isang pamilyang may limang miyembro. Napakalayo nito sa Php465 na
average minimum wage (Php10,111 kada buwan) sa buong bansa. Kung
susuriin din ang mga datos kada rehiyon, makikita ang mas malaki kaysa
karaniwan na mga agwat ng FLW at natatanggap na kita. Ang nakakainsulto

pa dito, mas mababa pa ang Php10,111 average buwanang sahod sa
napakababa nang pamantayan ng kahirapan ng gobyerno na Php13,873.

“Robust labor market” o gumagandang lagay ng empleyo - iyan ang
pinagmamayabang ng gobyernong Marcos Jr. Bumaba raw ang bilang

ng mga walang trabaho. Gayundin daw ang bilang ng underemployed, o
yaong mga taong naghahanap pa ng dagdag na oras ng trabaho. Pero hindi
maitatago na bumaba rin ang bilang ng may trabaho, na nangangahulugan
na hindi umunlad ang labor market, bagkus dumami ang discouraged
workers, 0 yaong mga hindi na naghahanap ng trabaho dahil wala namang
makita. Hindi isinasama ng gobyerno ang mga discouraged workers sa labor
force, kaya hindi mataas ang tantos ng kawalang trabaho.

Hindi rin maitatago ng pamahalaan ang lumalaking bilang ng mga
manggagawang nasa impormal na trabaho. Abot sa 20.3 milyon 0 41% ng
kabuuang bilang ng mga may trabaho ang impormal. Dito nabibilang ang
mga self-employed, domestic workers, mga nagtatrabaho sa pampamilyang
negosyo o sakahan, at mga unpaid family workers. Sa tantya ng IBON, kung
bibilangin pa ang mga di-regular na manggagawa sa mga informal private
establishments, aabot sa 35 milyon ang bilang ng impormal na manggagawa.
Suma total, 72% ng kabuuang empleyo o tatlo sa bawat apat na may trabaho
ang masasabing nasa mababang kalidad na hanapbuhay.

Ang isa pang matingkad na kalagayan ng karukhaan sa bansa ay ang
katotohanang mababa ang antas ng pag-unlad na natatamo mula sa
sinasabing paglago ng ekonomiya. Hindi na maikakaila na ang paglago

ng ekonomiya ng Pilipinas sa mahabang panahon ay hindi nagdudulot ng
paglikha ng trabaho, pagtaas ng kita at sahod, at pag-alwan ng karamihan
mula sa gutom at kahirapan. Hindi rin nito napaghuhusay ang presyo ng mga
bilihin. Ang nangyayari, lalo lang yumayaman ang mayaman at lumalago ang
kanilang mga monopolyo mula sa matinding sistemikong pagsasamantala sa
paggawa. Higit lang lumalapad ang agwat ng mayaman sa mahirap.

Patuloy lang ang pambobola ni Bongbong Marcos na ang Pilipinas ay
isa sa pinakamalakas na ekonomiya sa Asia. Binibida niya ang 5.2% na
paglago ng gross domestic product (GDP) noong ikatlong kwarto (Q3)
ng 2024, na isa raw sa pinakamabilis na paglago sa Asia. Binansagan

pa nga ng administrasyon na “rising economic superstar’ ng ASEAN ang
Pilipinas. Ang totoo, mula noong bumagsak ang mga ekonomiya ng rehiyon
noong pandemya, lalo lang bumagal ang paglago ng GDP ng Pilipinas,
pinakamabagal ito na recovery sa Southeast Asia. Brightest it has ever been,
ang pilit na deklarasyon ng mga economic managers ng administrasyon. Ang
totoo, mas mababa ang naitalang 5.2% GDP growth rate kaysa 6.0% noong
parehas na panahon noong 2023. Madilim ang kinakaharap ng ekonomiya ng
bansa.

Nagtala ang sektor ng serbisyo ng 6.3% growth rate — tulak ito ng paglaki ng
wholesale and retail trade, financial and insurance services, at professional
and business services, pawang dambuhalang mga negosyo ng mga lokal na
oligarko sa ekonomiya at dayuhang namumuhunan. Sektor ng serbisyo ang
sumasakop sa 65.8% ng GDP ng Pilipinas.

Samantala, patuloy na humihina ang mga produktibong sektor ng
manupaktura at agrikultura. Lumago lang ng 2.8% ang manupaktura noong
Q3 2024, habang bumagsak naman nang 2.8% ang agrikultura. Ang 17.3%
na bahagi ng manupaktura sa ekonomiya ay pinakamaliit sa 75 taon. Ang
7.8% naman na bahagi ng agrikultura ay pinakamaliit sa buong kasaysayan
mula nang magsimulang magtala ang gobyerno.

Dumapa ang agrikultura noong nakaraang taon dulot na rin ng sunod-
sunod na malalakas na bagyong dumaan sa bansa, habang kapos naman
ang ayuda at kompensasyon ng gobyernong Marcos Jr sa mga pesante.
Malaki ang naging pagbagsak ng produksyon ng iba’t ibang pananim tulad
ng palay (-12%), tubo (-62.2%), saging (-1.1%), mangga (-10.7%), at niyog,
kasama ang kopra (-0.5%). Bumaba rin ang output ng livestock (-6.3%),

at ng pangisdaan (-5.4%). Umabot sa 2.3 milyong trabaho ang nawala sa
agrikultura.

Maski ang sinasabing robust labor market ay hindi nakapagpababa ng
bilang ng mahirap. Lumalim pa nga ang kahirapan kahit bumaba diumano
ang kawalan ng trabaho. Samantala, mula 1989 hanggang 2024, bumaba
ang tunay na halaga ng sahod sa lahat ng rehiyon, maliban sa National
Capital Region (NCR) na tumaas nang bahagya. Patunay ito na matumal at
kakarampot ang pagtaas ng kita at sweldo, habang binubugbog ang sahod
ng pagtaas ng presyo ng mga bilihin.

Kabalintunaan din ang pagproklama ng NEDA na magiging upper-middle
income na bansa na ang Pilipinas hgayong taon o sa maagang bahagi

ng 2026. Pang-150 sa 220 bansa ang Pilipinas sa sukat ng kabuuang
ekonomiya na hinati sa bilang ng populasyon (GNI per capita, kung
tawagin). Ibig sabihin, nabibilang ito sa sangkatlong pinakamahihirap na
bansa sa buong mundo. Ang global average GNI per capita ay US$18,554,
samantalang US$5,230 lang ang sa Pilipinas.

Ang isa pang matingkad na kalagayan ng karukhaan sa bansa ay ang
makikitang paglaki ng kita ng mga nangungunang negosyante at oligarko sa
kabila ng paglala ng kahirapan at kawalan ng hanapbuhay ng karamihan.
Patunay lang ito kung saan nga napupunta ang ipinagmamalaking paglago
ng ekonomiya. Noong 2024, lumaki ang yaman at tubo ng top 7000
corporations at netong kita ng 40 richest Filipinos. Nakabawi na sila mula
noong pandemya. Tuloy-tuloy lang naman na lumago ang pinagsamasamang
netong kita nina Villar, Razon at Ang, abot sa 4.8% ng GDP noong 2023.

Indikasyon din ng lumalalang karukhaan sa bansa ang wala pa ring
maaasahang serbisyong panlipunan mula sa pamahalaan, sa kabila ng
kawalang trabaho, busabos na pasweldo, at malapad na agwat ng mga
oligarko at masang anakpawis. Lumalaki ang indibidwal na gastusing pang-
kalusugan sa halip na pondohan ito ng gobyerno. Maliit lang din ang inilalaan
para sa edukasyon at pagpapahusay ng mga kasanayan at kaalaman.

Wala pa ring seryosong solusyon ang gobyernong Marcos Jr sa kawalan ng
matinong programang pabahay para sa mamamayan, laluna sa lumalaking
bilang ng maralitang lungsod.

Kontrobersyal ang pagbabadyet ng gobyernong Marcos Jr dahil kitang-kita
kung ano ang direksyon ng pamumuno nito. Kinaltasan ang panlipunang
serbisyo, habang nilakihan ang sa imprastruktura, pambayad-utang,
militar, at pondong magagamit sa eleksyon. Batbat ng korupsyon at walang
transparency ang ginawang pagbabadyet.

Isa sa mga nakagulat ang pagtanggal ng badyet para sa PhilHealth. Marami
pa raw kasi itong reserve funds at mas maigi na ilagay na lang muna sa
ibang departamentong nangangailangan ang pondo na para sana sa
PhilHealth. Pero hindi ito napunta sa sektor ng kalusugan, bagkus maliit lang

ang naging pagtaas ng badyet ng Department of Health (DOH) at binawasan
pa ng halos Php17 bilyon ang Medical Assistance to Indigent and Financially
Incapacitated Patients Program (MAIFIP).

Lumalabas na mas malaki ang inilaan para sa imprastruktura kaysa
edukasyon — labag ito sa Konstitusyon. Nagmumukha lamang na mas malaki
ang badyet sa edukasyon dahil isinama rito ang badyet para sa Philippine
National Police Academy (PNPA) at Philippine Military Academy (PMA).
Samantala, binawasan ang badyet para sa mga state universities and
colleges.

Malaki ang pondong inilaan sa mga proyektong imprastruktura na
ipinapakete ng pamahalaan na sasagot sa mga suliranin sa transportasyon,
pagbaha, pasilidad sa agrikultura, edukasyon, at kalusugan. Pero sa
kalakhan, karamihan ng mga proyektong ito ay naka-sentro sa mga main
economic hubs ng bansa na NCR, Central Luzon at Southern Tagalog — mga
lugar na binubuhusan ng dayuhang pamumuhunan at sentro ng negosyo ng
mga oligarko.

Kontrobersyal din ang Php26.15 bilyon na badyet para sa Ayuda sa Kapos
ang Kita Program o AKAP ng Department of Social Welfare and Development
(DSWD). Totoo naman na may malaking pangangailangan ang mamamayan
para sa ayuda sa kanilang kinakaharap na krisis, pero kontrobersyal ang
pagsasabatas ng AKAP dahil naikabit na ito noong nakaraang taon sa
pangangalap ng pirma para sa People’s Initiative na nagtutulak noon sa
Charter change o Cha-cha. At ngayong paparating na ang halalan, hindi
malabong samantalahin din ito ng mga politiko, kasama rin ang ibang mga
ampaw na mala-ayudang programa tulad ng TUPAD, at iba pa.

Masasalamin sa 2025 badyet ang pagpapatuloy ng pamamahala ng
gobyernong Marcos Jr tungo sa pansariling interes at pakinabang ng mga
naghaharing oligarko at dayuhang namumuhunan. Sinasalamin din ng badyet
ang walang patumanggang pagpapatuloy ng administrasyong Marcos Jr ng
mga mapaminsalang patakarang neoliberal, na nagpadausdos sa ekonomiya
at nagwasak sa kung ano pang mga natitirang kabuhayan ng mamamayan.

Ano ang pokus ng gobyernong Marcos Jr sa
pagpapatupad ng neoliberalismo?

Katulad ng mga nagdaang gobyerno, bukod sa pag-pokus sa mga batas
at patakarang magpapaluwag sa negosyo ng mga dayuhan at malalaking
lokal na oligarko, sinisiguro ng gobyernong Marcos Jr ang pagpapahusay
ng imprastruktura para sa kanila, pangungutang, pagbyahe para ilako ang
Pilipinas sa dayuhang mamumuhunan, at pagbubuwis sa mahirap habang
binibigyan ng insentiba ang negosyo at mayaman. Tinitiyak rin nito ang
malaking pabor para sa kaniyang mga kroni.

Liberalisasyon, pribatisasyon at deregulasyon ang mga patakarang walang
palyang sinusundan ng gobyernong Marcos Jr. Binibigyang-katwiran ang
mga patakarang ito na magdudulot ng paglago at pag-unlad sa ekonomiya.
Sa praktika, binubuksan ang ekonomiya para bigyang oportunidad ang
dayuhang kapital na pagtubuan ang lokal na paggawa, likas-yaman at
palengke.

Mababa ang pasahod ng mga dayuhang empresa sa manupaktura at BPOs
na nasa mga special economic zones. Sabwatan naman ang dayuhan

at lokal na kapital sa enerhiya, tubig, transport, telecoms, konstruksyon,
minahan, real estate, retail, at iba pa. Napasakamay rin ng mga lokal na
oligarko at ilang partner na dayuhan ang pampublikong serbisyo at yutilidad.
Hindi kataka-taka na ang mga lumalagong sektor ng ekonomiya ay yaong
mga pinagkakakitaan ng malalaking korporasyon at ikinayayaman ng

mga bilyonaryo. Samantala, ang mga politiko at opisyal ng gobyerno ay
nagpapatupad ng mga batas at patakaran para sa pamamahala ng ganitong
paubayang ekonomiya, kapalit ang ilang pabor pampolitika at ganansyang
pang-ekonomiya.

Neoliberalismo ang kumukupot sa pag-unlad ng agrikultura at
industriyalisasyon ng bansa. Sa nagdaang 40 taon, ito ang tampok na
nagsadlak sa bansa sa kawalan ng makabuluhang trabaho, mababang
pasahod, gutom at kronikong kahirapan.

Nagiging mas kaaya-aya ang lokal na ekonomiya sa pamumuhunan kung
may samu’t saring imprastruktura na gagastusan ng gobyerno o sa kabilang

banda ay ibubukas na negosyo para sa mga pribadong namumuhunan.
Kabilang dito ang pagpapatayo ng mga kalsada na mag-uugnay sa iba'’t
ibang bahagi ng bansa papunta sa sentrong pangkalakalan ng NCR, Central
Luzon at Southern Tagalog. Nariyan din ang pagmomodernisa ng mga
pampublikong sasakyan at mga ruta. Kaaya-aya ang mga ito sa dayuhang
imbestor, dahil bukod sa may mapaglalagakan sila ng kanilang kapital, meron
pa silang mapagbebentahan ng kanilang mga mamahaling sasakyan.

Kalakhan ng mga malalaking proyektong imprastruktura ng administrasyong
Marcos Jr ay nakapokus sa physical connectivity. Sa pinakahuling datos

sa website ng NEDA, nasa 186 ang kabuuang bilang ng mga infrastructure
flagship projects (IFPs) at tinatayang nasa Php9.57 trilyon ang halaga ng
mga ito. Nasa 135 ang physical connectivity projects na may halagang
Php8.35 trilyon o halos 87% ng kabuuang halaga ng IFPs.

Kabilang sa mga proyektong ito ang mga kontrobersyal na Cavite-Laguna-
Expressway (CALAX), Central Luzon Link Expressway (CLLEX) Phase | at
II, Laguna Lakeshore Road Network Development, MRT-7, at New Manila
International Airport (Bulacan International Airport). Marami rin sa mga
proyektong ito ay popondohan sa pamamagitan ng official development
assistance (ODA) at pautang mula sa ibang bansa at ng public-private
partnerships (PPP) ng mga malalaking kroni at oligarko.

Kasama rin sa listahan ng IFPs ang kontrobersyal na New Centennial Water
Source-Kaliwa Dam Project na patuloy na tinututulan ng sambayanan, lalo na
ng mga katutubong Dumagat dahil sa dulot nitong pinsala sa Sierra Madre.
Pero hindi pa rin nagpapaawat ang gobyerno — tuloy pa rin ang konstruksyon
ng dam.

Bukod sa pinsalang dulot ng mga proyekto sa mga komunidad at kalikasan,
ipinangungutang ng gobyernong Marcos Jr ang mga proyektong ito, na
kalaunan ay pasanin ng sambayanan. Sumampa sa Php16.1 trilyon ang
utang ng gobyerno at tinatantyang aabot pa ito sa Php17.4 trilyon sa
hangganan ng 2025. Nahigitan na ni Marcos Jr ang rekord ni Duterte sa
pangungutang. Ang buwanang average ng pangungutang ni BBM ay nasa
Php113.8 bilyon samantalang Php95.1 bilyon naman ang kay Duterte
(kasama pa ang pangungutang diumano para sa pandemya).

Hindi magkamayaw ang administrasyong Marcos Jr na pigain pa ang
anakpawis para lang masiguro na mapapatupad ang mga proyektong
magsisilbi sa mga pansariling interes at pabor sa oligarko at dayuhan. Lahat
ng maaaring pagkakitaan ay masugid nitong ipinapatupad.

Koleksyon ng buwis ang mayor na pinagmumulan ng kita ng gobyerno.

Ang problema, kalakhan ng koleksyon ay mula sa konsumo ng mahirap

sa pamamagitan ng value-added tax (VAT) at iba pang excise taxes.
Nanawagan ang mamamayan na tanggalin na ang excise tax sa produktong
petrolyo dahil sa lumolobong presyo ng langis, pero hindi natitinag ang
administrasyon. Dinagdagan pa nga ang pasanin ng mamamayan sa
pagpasa ng buwis sa mga serbisyo tulad ng digital services, at ipapasa pa
ang ibang dagdag-buwis tulad ng excise tax sa single-use plastic bags, motor
vehicle road user’s tax, at iba pa.

Bukod sa buwis, tumaas din ang non-tax revenues na nagmumula sa

mga government-owned and controlled corporations (GOCCs) tulad ng

Land Bank, PAGCOR, at PCSO. Kasama rin sa pinagkukunan ng non-tax
revenues ang pagsasapribatisa ng ilang pagmamay-ari ng gobyerno at ang
kontrobersyal na pagsauli ng mga GOCCs, tulad ng PhilHealth, ng kanilang
mga hindi nagagamit na pondo o excess funds. Kinukutkot ng Department of
Finance (DOF) ang lahat nang madudukot para lang patuloy na mapondohan
ang magastos at walang-pakinabang na mga proyekto ni BBM.

Sa kabilang banda, sige ang pagbaba ng buwis sa importasyon o taripa.
Sige rin ang pagbaba ng buwis sa mga malalaking korporasyon. Sige rin
ang pagbingi-bingihan sa mga panawagan na magkaroon ng billionaire
wealth tax o buwis sa pinakamayayamang pamilya sa bansa, sa harap ng
lumalaking yaman ng mga bilyonaryo at agwat nila sa karaniwang tao. Ito
ang kabalintunaan ng neoliberalismo.

Pinagmamalaki ng pamahalaan ang pagtaas ng mga nakokolektang taripa
noong nakaraang taon, mas malaki nang 6% kumpara sa nakolekta noong
2023. Dulot ito sa isang banda ng pagbaha ng mga produktong pumapasok
sa bansa, pero sa kabilang banda, dulot din ito ng pagtaas ng presyo ng mga
imported at paghina ng piso sa dolyar. Sa pangkalahatan, para malayang

makapasok ang mga dayuhang produkto at kapital sa kalakalan, pababa
nang pababa ang taripa ng bansa.

Isang matingkad na aral kung paano pinuruhan ng neoliberalismo ang
tradisyonal na sektor ng agrikultura, na matagal nang nakalugmok sa krisis.
Ibinaba ni Bongbong Marcos, sa pamamagitan ng Executive Order (EO) 62,
ang taripa sa bigas mula 30% pababa sa 15%. Ito ang sinasabing solusyon
sa pagpapababa ng presyo ng bigas sa lokal na pamilihan.

Naging mitsa ang EO 62 sa pagbuhos ng imported na bigas sa bansa. Noong
2024, mas malaki nang 13% ang nakolektang taripa sa bigas, kumpara
noong 2023. Dulot ito ng paglaki ng volume ng bigas na na-import na naitala
sa 4.74 million metric tons (MMT), mas mataas sa 3.56MMT noong 2023.
Inisyal na bumaba ang nakolektang taripa sa bigas noong ipinatupad ang

EO 62, pero dahil sa laki nang bumuhos na imported na bigas, lumaki ang
nakolektang taripa, kasabay din ng pagbaba ng halaga ng piso.

Pero wala namang nakitang pagbaba ng presyo ng bigas sa lokal na
pamilihan, bagkus patuloy ang pagsirit nito. Nagbukas ng imbestigasyon sa
diumano collusion o sabwatan ng mga malalaking rice traders. Nagbuo ng
quinta-committee o Murang Pagkain Super-committee para imbestigahan
ang top 10 rice importers na may kontrol daw ng 36% ng suplay ng imported
na bigas sa bansa. Sinabi ng Kamara na kataka-taka ang pagtaas ng presyo
ng bigas gayong mayroon namang oversupply. Pero hindi na sana nagtaka
ang mga mambabatas, dahil sa pagbaba ng taripa sa mahahalagang pagkain
katulad ng bigas, ang kartel sa kalakalan lang naman ang makikinabang sa
mas mababang import price. Hindi rin naman ipapasa ang biyayang ito sa
mas mababang presyo sa lokal na pamilihan, kundi pagtutubuan pa nga ito
nang mas malaki. Wala rin namang naging resolusyon sa hearing ng binuong
komite.

Nagdedeklara pa ng food security emergency ang administrasyong Marcos
Jr. Pero ampaw lang ito dahil maglalagay lang naman ng dagdag na suplay
ng bigas mula sa buffer stock ng National Food Authority (NFA) habang
nananatili ang mga neoliberal na patakaran sa kalakalan ng bigas at
nanatiling mahina ang NFA.

Samantala, higit pang binabaan ng administrasyong Marcos Jr ang buwis ng
mga korporasyon at itinaas ang mga insentiba para sa kanila sa pinalawig na
batas, CREATE MORE. Makakapili ang mga negosyante kung magbabayad
ba sila ng special corporate income tax na 5% (walang bawas) o ng
enhanced deductions regime (bawas ang gastusin) na binabaan mula 25%
tungong 20%. Maaari nilang i-avail ang mga pabuyang ito hanggang 27 taon,
at palawigin ng 5 taon pa. Marami ring binigay na insentiba sa mga eksporter
at tinatawag na high-value domestic enterprises. Maaari na ring 100%
ipabawas ang gastusin nila sa kuryente. Kinikilala rin ng CREATE MORE ang
pleksibleng paggawa bilang modelo ng operasyon sa mga special economic
zones, na hindi nakokompromiso ang insentibang binibigay sa korporasyon.

Ibinukas rin ng administrasyong Marcos Jr sa mga dayuhan at oligarkong
kroni nito ang iba’t ibang public utilities. Nakasalang sa Senado ang planong
amyenda sa Electric Power Industry Reform Act (EPIRA) na diumano ay
makakatulong sa pagpapababa ng presyo at pagpapalawak ng suplay ng
kuryente sa bansa. Pero ang totoong lalamanin lang naman nito ay ang

higit pang pribatisasyon ng distribusyon ng kuryente. Tuloy-tuloy lang ang
pagmahal ng presyo ng kuryente sa mahigit dalawang dekada ng EPIRA,
habang ang mga tauhan ng malalaking pribadong negosyo katulad ng Aboitiz
ang siya naman nakaupo sa mga ahensya ng gobyerno na may kinalaman sa
enerhiya.

Isang nakikitang solusyon ng pamahalaan sa enerhiya ang renewable
energy. Ibinukas din ito ni Bongbong Marcos sa 100% dayuhang pagmamay-
ari. Pinagmalaki ng Department of Energy (DOE) na 95% ng naaprubahang
pamumuhunan noong nakaraang taon ay para sa renewable energy na
umabot sa Php1.29 trilyon. Pero hindi pa masabi kung may maiiwan ngang
pakinabang sa Pilipinas kapag natapos na ang mga proyekto.

Hindi naman nalalayo ang sitwasyon sa tubig. Naging instrumental ang
pag-upo ng mga Villar sa Senado para mapalawig ang kontrol nila sa water
services. Umabot na sa 161 lungsod at munisipalidad ang sinusuplayan ng
tubig ng PrimeWater, na batbat naman ngayon ng maraming isyu dahil sa
pangit at hindi maasahang serbisyo. Nasa pribadong pagmamay-ari naman
ng mga Razon ang Manila Water. Hawak nito ang 70% shares ng Equipacific
HoldCo, isang kompanyang kumokontrol sa 90% shares ng Laguna Water

District Aquatech Resources Corporation (LARC) na nagsusuplay ng tubig sa
ilang munisipalidad ng Laguna. Ang Maynilad naman na joint venture ng mga
Pangilinan at Consunji ay nagbubukas na rin sa dayuhang pamumuhunan
ngayong 2025.

Nakinabang nang husto ang pinakamayayamang sina Villar, Razon at Ang

sa mga patakarang ipinatupad ni Marcos Jr. Mula 2022 hanggang 2024,
lumaki nang halos 71% ang kanilang yaman na naitala na sa Php1.5 trilyon
noong nakaraang taon. Samantala, lumago ang kita ng top 1000 corporations
nang 129% o Php2.04 trilyon (2023) mula noong 2020. Sa gitna ito ng
paghihikahos ng milyon-milyong pamilyang Pilipino na pinagkakasya ang
mga sarili sa kakarampot na kita at sweldo.

Ang siste, ang tatlong oligarkong sila Villar, Razon at Ang ang nasa likod

ng tatlong malalaking partido politikal sa bansa. Hindi nakapagtataka na
pabor sa kanila ang mga patakaran ng gobyernong Marcos Jr. Hindi rin
nakapagtataka na kahit kaninong paksyon sila tumaya sa 2025 ay magiging
pabor pa rin sa kanilang interes.

Aling yugto ng krisis pampolitika ang
ipinapakita ng bangayang Marcos-Duterte?

Nasa sukdulang kasahulan ang politika ng bansa, lalupa’t para bang

ang pinagpipilian na lamang ng taumbayan ay sa pagitan ng dalawang
masasahol na dinastiya. Tumindi ang bangayan sa pagitan ng mga Marcos
at Duterte sa pagtatapos ng 2024. Walang duda, buwag na ang kanilang
tinaguriang UniTeam. Wala ring duda na panimula pa lang ito sa paligsahan
para sa 2028. Hawak ni Marcos Jr ang lahat ng bentahe ng poder, pero
mukhang hawak pa rin ng mga Duterte ang maraming tagasunod.

May tatlo nang nakahaing impeachment complaints kay Sara Duterte mula
sa iba’t ibang grupo. Binuksan rin ng House Quad Committee (quadcom)
ang pag-iimbestiga sa pekeng drug war ni Rodrigo Duterte at dumulo ito sa
pagsasampa ng kaso na crimes against humanity laban kina Duterte at mga
alipores nitong sina Senador Bong Go at Bato Dela Rosa. May balita na

magkakaroon pa ng pang-apat na impeachment complaint na susuportahan
ng mayorya sa Kamara, pero hanggang ngayon ay hindi pa ito lumalabas.

May pag-aatubili ring nangyayari sa kampo ng mga Marcos. Una, walang
kaseguraduhan na may sapat na boto mula sa Senado para mapatalsik si
Sara Duterte sa pwesto. May pagtitimbang at pagbagal pa nga ang Kamara
sa proseso hanggang eleksyon para lang matiyak ng kampo ni Marcos

na mapapasakanila ang Senado. Sa kabuuan ng 2025, dapat maikasa

ng kampong Marcos ang impeachment, at kung hindi, buong 2026 hindi
maaaring buhayin ang impeachment complaints, at makakaungos nang husto
ang kampo ni Sara Duterte para sa 2028.

Pangalawa, umuugong din ang alingasngas na maglulunsad ng kudeta ang
paksyon ng militar na sumusuporta sa mga Duterte. Noong nakaraang taon,
nanawagan si Duterte sa militar na itama ang biyak sa loob ng gobyerno.
Umalma ang Malacafang at ang pamunuan ng Armed Forces of the
Philippines (AFP) dito at sinabing dapat igalang ni Duterte ang Konstitusyon.
Nagsimula ang taong 2025 sa pagtanggal ni BBM kina Sara Duterte, Gloria
Arroyo, at Joseph Estrada sa National Security Council.

Pangatlo, hindi rin desimulado ang ikinasang milyong “National Rally for
Peace” ng Iglesia ni Cristo para diumano sa pagkakaisa at pagtigil sa mga
awayan sa pamahaalan. Malinaw na hakbangin ito ng kampo ni Duterte,
gamit ang politika ng numero, para ipatigil o magdalawang-isip ang nakaupo
sa pwesto na itulak ang impeachment kay Sara.

Samantala, nariyan ang oportunidad para sa kampong Marcos na panagutin
si Rodrigo Duterte at mga alipores nito sa kanilang crimes against humanity
sa International Criminal Court (ICC). Pwede ring sampahan ng kaso si

Sara sa kanyang planong asasinasyon kay Bongbong, asawang si Liza, at
pinsan na si Martin Romualdez. Nauungkat din ang malaking korupsyon sa
Pharmally sa Ombudsman at paggastos ng sobra-sobrang confidential funds
sa Davao City. Pero walang aksyon ang makikita sa kampo ni Marcos Jr.

Lumalabas na si Bongbong Marcos mismo ang handbreak sa
umaarangkadang pagpapanagot sa mga Duterte. Hindi pa rin pumapaloob
si BBM sa ICC. Patuloy pa ring pinapanindigan na hindi raw makikipag-

cooperate ang bansa sa imbestigasyon ng ICC. May pahayag pa nga si BBM
na maliit na bagay lang ang impeachment complaint at hindi na dapat pag-
aksayahan ng panahon. Nag-dalawang taon na sa poder si Marcos Jr pero
walang naisampang kaso laban sa mga Duterte.

Sa bagal nitong kumilos laban sa mga malilinaw na krimen at katiwalian ng
kampong Duterte, mga paglabag ng karapatang pantao, hindi lang sa pekeng
drug war kundi pati sa panunupil ng mamamayang lumalaban, ganoon
naman kabilis ang gobyernong Marcos Jr na ipagpatuloy lang ang mga
kasamaang ito ng mga Duterte.

Gamit na gamit ni Marcos Jr ang Anti-Terror Law (ATL) para ituon sa mga
pwersang pumupuna, nagsisiwalat ng kabulukan ng kanyang pamamahala,
at naghahain ng mga pagbabago. Patuloy na lumalaki ang bilang ng mga
aktibista at sibilyang kinakasuhan sa ilalim ng ATL. Lumalaki rin ang bilang
ng mga bilanggong politikal sa ilalim ni BBM na umabot na sa 154 ayon sa
huling datos ng Karapatan.

Gamit na gamit din ng gobyernong Marcos Jr ang Anti Money Laundering
Act (AMLA) para naman puntiryahin ang mga lehitimong civil society
organizations (CSOs) na tunay na nagbibigay ng serbisyo sa mamamayan.
Sa tala ng Defend NGOs Alliance, nasa 58 indibidwal mula sa 20
organisasyon ang pinatawan ng mga akusasyon ng terrorist financing. May
pitong NGO workers ang nakatanggap ng terrorist designation mula sa
pamahalaan. At ngayong Enero lang, tatlong development workers mula
sa Paghida-et sa Kauswagan Development Group (PDG) na nakabase sa
Negros Occidental ang inaresto sa kasong terrorist financing.

Lubos na napapakinabangan ni Marcos Jr ang whole of nation approach

sa counterinsurgency. Pinanatili niya ang karumaldumal na NTF-ELCAC na
patuloy na naghahasik ng kasinungalingan, black propaganda, at red-tagging
laban sa mga organisasyon at indibidwal na tumitindig laban sa kamalian ng
gobyerno.

Patuloy namang dinadahas ang mga komunidad sa kanayunan ng
pinondohang militar. Sa tala ng Karapatan, lagpas 3.7 milyong Pilipino
ang naging biktima ng iba’t ibang klase ng pagbabanta, panghaharas, at

intimidasyon sa mahigit dalawang taong nakapwesto si BBM. Kasama rito
ang nasa 100,000 katao sa mga komunidad na nakaranas ng indiscriminate
firing at mga pambobomba.

Katulad ng pagdausdos ng ekonomiya, palala nang palala ang krisis

sa politika ng Pilipinas. Wala tayong nakikita sa gobyerno na anumang
transparency, pamamayani ng matiwasay na mga batas, pananagutan

ng mga namumuno, proteksyon ng karapatang pantao, at demokratikong
espasyo. Wala ring kredible at malayang eleksyon. Walang pakialam sa
bangayang Marcos-Duterte ang mga oligarko sa ekonomiya, mga dayuhang
negosyante at maging mga bansang tulad ng US at China. Ang mahalaga
para sa kanila, patuloy pa rin ang patakarang neoliberal na paniguro sa
kanilang tubo at kontrol. Mahalaga ito laluna’t matindi ang pandaigdigang
krisis.

Saan lumalaro ang gobyernong Marcos Jr sa
kasalukuyang pandaigdigang krisis?

Nasa lumalalang krisis ang pandaigdigang ekonomiya. Nasa matagalang
pagkatigil ang ekonomiya at pagtumal ng kalakalan at pamumuhunan.
Lumobo ang pandaigdigang utang at tumindi ang problema sa pinansya.
Lalong nawalan ng katiyakan dahil sa tumitinding labanan ng mga
imperyalistang bansa na pinangungunahan ng US, laban sa China.
Nabubulabog ang mga global supply chains (kasama ang Pilipinas) dahil sa
tumataas na proteksyunismo ng US at iba pa, lalupa’t ito na ang idineklara ni
Donald Trump sa kaniyang pangalawang termino bilang presidente ng US.
Tumitindi rin ang militarismo at panggegyera ng US. Matindi rin ang epekto
ng climate change na dulot ng pananalasa ng kapitalismo, laluna sa mga
atrasadong bansa.

Oportunidad ito para sa gobyerno ng Pilipinas na i-reboot ang ekonomiya
— pag-isipan ang sariling proteksyunismo, pambansang industriyalisasyon
at pag-unlad. Oportunidad din ito sa Estado na samantalahin ang hidwaan
ng US at China nang hindi pumapanig kahit kanino. Pagkakataon na

ito para magkaroon ng nagsasariling patakarang panlabas. Sa halip,
kinakatok ng gobyernong Marcos Jr ang mga saradong pintuan ng mga

kapitalistang bansa para umasa sa kanilang mga produkto at kapital. Sa
halip, nangangayupapa ang gobyernong Marcos Jr sa US para sa mga pabor
militar, politikal at pang-ekonomiya, at para sa pansariling interes.

Nangako ang US na magbibigay ng US$500 milyon bilang suportang-

militar, para raw i-modernisa ang militar ng Pilipinas. Kapalit ito ng paglagda
ni Bongbong Marcos sa military intelligence-sharing pact na naglalayong
makapagpalitan ang dalawang bansa ng mga intel at iba pang impormasyong
militar. Tuwang-tuwa ang gobyernong Marcos Jr sa suportang ito. Malaking
tulong daw para madepensahan ang sovereign rights ng Pilipinas, mahalaga
rin daw ito sa pagdepensa ng bansa laban sa patuloy na agresyon ng China.

Naging matingkad ang pagpostura ng US sa rehiyon matapos nitong
lantarang tinukoy ang China bilang numero unong kakompitensya sa
buong mundo. Estratehiko ang patuloy na pagdikit ng US sa Pilipinas at
pakikisawsaw at pagpapainit ng girian sa West Philippine Sea.

Gaganapin ngayong taon ang pinakamalalaking Balikatan US-PH joint
military exercises sa bansa. Sa pahayag ni US Indo-Pacific Command Chief
Admiral Samuel John Paparo Jr, full scale na labanan ang magaganap sa
Balikatan at aasahan na lalahok ang pinakamalaking bilang ng mga sundalo.
Kaiba rin sa mga nakaraang Balikatan na ang pokus ay counterinsurgency,
mas pagtitibayan ngayon ang maritime defense. Higit pang pagpapaypay ito
ng tensyon sa rehiyon.

Bukod sa ayuda at Balikatan, bubuhusan din ng US ang Pilipinas ng armas-
panggyera. Inanunsyo ng AFP ang plano nitong pagbili ng Typhon missile
system sa US, tagalunsad ng missile sa kahit malayong target. Umalma

ang China. Tinuruan na ng mga sundalong US ang mga Pilipino kung

paano paganahin ang missile system na ito noong nakaraang Balikatan.
Pinagkakitaan na naman ng US ang Pilipinas, naprotektahan na nito ang
sariling interes sa rehiyon, nabentahan pa ang Pilipinas ng isang mamahaling
armas pandigma.

Sa ekonomiya, dominante ang kontrol ng US sa Pilipinas. Panlima ang US
sa mga bansang pinagmumulan ng mga imported na produkto papasok
sa Pilipinas, numero uno ang China. Subalit numero unong palengke

ng Pilipinas ang US para sa eksport na kalakhan ay electronic products.
Pangalawa ang US sa pinagmumulan ng pamumuhunan, sunod sa Japan.

Noong 2024, inanunsyo ng US ang planong magdagdag ng US$1 bilyong
pamumuhunan sa Pilipinas na may layong doblehin ang bilang ng mga
semiconductor factories. Bahagi raw ito ng malaking plano ng US sa
pagbubuo ng semiconductor supply chains na magiging benepisyal sa
binubuo nitong mga teknolohiya.

May pag-iba sa ihip ng hangin sa dulo ng taon, laluna sa pagkakahalal ni
Trump. Ngayon, walang kaseguraduhan kung ano ang magiging epekto

sa Pilipinas ng deklarasyon ng US ng programang proteksyunismo. Ang
segurado bulnerable ang mga bansa katulad ng Pilipinas na umaasa sa
dayuhang kapital at pagbibigay ng murang lakas-paggawa para sa global
supply chains. Malilimitahan ang kanilang akses sa mga kritikal na input,
teknolohiya at palengke ng kanilang mga eksport. Kung makuha man nila ang
pinapangakong pamumuhunan, sa presyo ito ng higit pang pagsasamantala
sa lakas-paggawa.

Sa halip na pagnilay-nilayan ng gobyernong Marcos Jr ang kinabukasan nito
sa tumitinding proteksyunismo ng mga imperyalistang bansa, sige pa rin ang
pagsandig nito sa laos na mga patakarang neoliberal. Isang halimbawa ang
renewable energy na kailan lang ay nagkumahog ang gobyernong Marcos Jr
na maakit ang dayuhang pamumuhunan para rito.

May prospect daw ng malaking proyekto ang BrightNight Power ng US na
nakipagsosyo sa kompanyang ACEN na pagmamay-ari ng mga Ayala. Aabot
daw sa US$1.2 bilyon ang pamumuhunan. Aasahan din daw sa mga susunod
na taon ang pagpasok ng mga kompanyang US sa larangan ng solar panel.
Saan na ilulugar ang mga projections na ito sa inanunsyo ni Trump na “drill,
baby, drill’ para bigyang-diin na bumabalik ang US sa pagbubungkal at
produksyon ng fossil fuels sa sarili nitong bansa at maaaring tumalikod na sa
renewable energy? Magpatuloy man ang interes ng US sa renewable energy
ng Pilipinas ay aasahang mas pipigain nito ang murang lakas-paggawa at
murang likas-yaman ng bansa.

Sinasayang ng gobyernong Marcos Jr ang mga pagkakataong ito para ipihit
ang lokal na ekonomiya para sa pambansang pag-unlad na sasagot sa

pangangailangan at kagalingan ng mamamayan. Pagkakataon din sana ito
na gawing totoong nagsasarili ang Pilipinas at malaya sa kontrol ng dayuhan.
Pero sadyang hindi tabas Marcos ang maglingkod sa bayan nang walang
hinihintay na pakinabang.

5 Ano-ano ang mga hakbang-pasulong sa 2025?

Nasa kalagitnaan na ng termino ang gobyernong Marcos Jr. Wala na itong
lusot sa todong paniningil ng taumbayan sa kaniyang pagpapabaya sa
ekonomiya at pagpapasahol sa politika, para lang sa interes ng kaniyang
kampo at mga kroni.

Panahon na para panagutin ang gobyernong Marcos Jr sa pagpapatuloy nito
ng mga patakarang neoliberal na lalong nagpahirap sa kalagayan ng mga
maralita. Kagyat na hanapan si Bongbong Marcos ng matinong plano para sa
pag-unlad ng agrikultura at pagkakaroon ng pambansang industriyalisasyon.
Ito lang ang mga bukod-tanging programa na magpapataas sa kapasidad

sa produksyon ng lokal na ekonomiya, lilikha ng makabuluhang trabaho,
magpapataas ng kita ng mga pamilya, at magpapatibay sa ekonomiya

ng Pilipinas na humarap sa anumang pagsubok sa mundo. Ang mga
programang ito lang din ang siguradong magtataguyod ng mga karapatan ng
masang anakpawis at sustenableng lilinang sa likas-yaman ng bansa na may
konsiderasyon sa kapaligiran.

Singilin ang gobyernong Marcos Jr sa kawalan ng programang sumusuporta
sa pag-unlad ng agrikultura. Hindi totoo ang pinangangalandakan ng
pamahalaan na tapos na ang panahon ng tunay na repormang agraryo

at dapat nang ituon ang lupa sa mga gamit pampinansya. Ang tunay na
repormang agraryo pa rin ang salalayan ng industriyal na pag-unlad.

Singilin ang gobyernong Marcos Jr sa pagpabor sa dayuhan at malalaking
negosyante sa halip na itayo at protektahan ang haligi ng mga lokal

na empresa at industriya na lilikha ng mga produktong kailangan ng
mamamayan. Sobrang napapanahon na ituon ang atensyon ng gobyerno
sa pagbubuo ng lokal na industriya lalo na sa githa ng lumalalang krisis sa
kalakalan at pamumuhunan sa buong mundo.

Singilin ang gobyernong Marcos Jr sa pagkakait ng nakabubuhay na sahod,
suporta sa produksyon ng mga magsasaka, at kompensasyon sa mga
pinsalang natamo nila hindi lamang mula sa mga natural na kalamidad kundi
sa pamemeste mismo ng gobyernong Marcos Jr. Singilin ang pamahalaan
sa pagpapababa ng taripa sa bigas at iba pang produktong agrikultural na
naging instrumento sa pagbuhos ng mga imported na pagkain at naging
matibay na dahilan ng pagkalugi ng mga magsasaka at pagpapalala sa krisis
sa pagkain.

Singilin ang gobyernong Marcos Jr sa pagbibigay ng malaking badyet

sa mamahalin o walang pakinabang na mga programang imprastruktura

na batbat ng katiwalian, pagpapadaloy pa ng negosyo ng mga kroni at
dayuhan, militarismo kasama ang paniniktik at red-tagging sa mamamayang
lumalaban, at paglabag sa karapatang pantao. Singilin si Marcos Jr sa hindi
pagpapanagot sa mga Duterte at sa kanilang mga krimen at katiwalian.

Singilin ang gobyernong Marcos Jr sa hindi paggigiit sa soberanya ng bansa,
pagpapabaya sa mga negosyanteng Pilipino at pagkampi sa mga lokal

na oligarko at dayuhang namumuhunan, pagbubuwis sa mahirap at pag-
abswelto sa mga mayayaman at korporasyon, pagbawas at panggigipit sa
mahirap ng kanilang mga ayuda at panlipunang serbisyo at proteksyon, at
pagpapasasa lamang sa kapangyarihan. Singilin ang gobyernong Marcos Jr
sa pangangayupapa sa US, pagpapasok sa US at mga base at presensyang
militar nito, pagpapakaladkad sa girian ng US at China, at pagtataksil sa
bayan.

Hinog at paborable ang kondisyon para magmulat at mag-organisa.
Magandang maitahi nang malinaw ang mga isyu at kasalukuyang krisis at
maipakita ang kabulukan ng sistemang pang-ekonomiya at pampolitika.
Mulat at mahusay na dalhin ang mga usapin ng taumbayan sa eleksyong
2025 para sa mas matinong paggogobyerno. Gawing daluyan ng positibong
diskurso ang paglahok ng mga makabayang kandidato sa lokal at
pambansang eleksyon. Ang hindi matatawarang tagumpay sa prosesong ito
ay ang pagmumulat, pagpapakilos at pag-oorganisa ng mamamayan para sa
kanilang karapatan at kagalingan. Lampas ito sa panahon ng eleksyon.



